
Stan sciù re sò muraggie ri Paghen

A guardâ questa bella proçession,

E comme van, e comme cantan ben,

Con tanta gravitæ e devozion:

E sicomme ste cose quelli chen

N'han moæ visto; così tutti a un tiron

Bœuttan de sciù giastemme, e villanìe

Da fâ tremâ ra terra, e arvî re prie.

Ma non per questo lascia de cantâ

Ra Gente de Gexù ri sò Chiriæ,

Ni ghe fa caxo quello gran criâ,

Che fan ste Bestiasse indiavoræ;

Tiran avanti a fâ cos'han da fâ,

Finchè re sò cansoin sæn terminæ.

Così ra proçession zè sempre avanti

Con tutto ro sbraggiâ d'esti forfanti.

Lasciù in çimma un’Artâ ben apparaoù

Fan da contâghe ra sò santa Messa,

De candeire, e de lampa illuminaoù,

Che a veîro o l'era giusto uña bellessa.

Ra stola, e ra Cianæa d'oro broccaoù

Piggia Ghigærmo, e poi con teneressa

In faccia a tutti o dixe ro Mea corpa,

E o batte così forte, ch'o se sporpa.

Ro ciù lontan l'osserva donde o l'è,

E ro vexin ghe ten re sguardæ fisse;

Poi quando o l'ha finîo l'Ite-missæ:

Aoura andæ de bon’añimo, o ghe disse:

E ærzûa ra man con ro nomme de Dê

D'in çimma in fondo tutti o i benedisse;

Poi se n'andon pe ra sò mæsma stradda

Resoluti de fâ presto sciamadda.

Finîa ra proçession, a i sò quartê

Se ne torna l'armâ per reposâse,

E Gofredo suaoù da capp'a pê,

Servîo fin a ra tenda, o và a muâse;

Primma d'entrâ però, a disnâ con lê,

O prega i Capitañii de fermâse,

E a tôra o fe' assettâ pe ro secondo

Ro Conte de Tolosa, idest Raimondo.

Doppo sciugaoù piatti, e carrafiñe,

Gofredo quest'antifona o gh'intoña:

Osciù, amoræ, fræ cari, re squarçiñe,

Deman emmo da fâ uña giornaroña:

Emmo da dá l'assâto, e fâ roviñe;

Questa nœutte repôse ra persoña,

E all'arba de deman ognun se trœuve

Con ra so gente a dà de lê re prœuve.

Mêzi con ro brignon piggion liçenza,

E fù buttâ ra crîa peña ra morte

Chi no se trœuva pronto in st'occorenza

A ra mattin dra gran çittæ a re porte:

Tutta questa giornâ se studia e pensa,

Perchè ra gran vittoria se reporte;

Ognun travaggia, ognun corre, e s'affanna,

Poi ven ra nœutte, e se và a fâ ra nanna.

